ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2021 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ԴԵԿՏԵՄԲԵՐԻ 30-Ի N 2215-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
1․Ընթացիկ իրավիճակը և իրավական ակտի ընդունման անհրաժեշտությունը

Հայաստանի Հանրապետության կառավարության 2019 թվականի հոկտեմբերի 3-ի «Հայաստանի Հանրապետության հակակոռուպցիոն ռազմավարությունը և դրա իրականացման 2019-2022 թվականների միջոցառումների ծրագիրը հաստատելու մասին» N 1332-Ն որոշմամբ, ի թիվս այլնի, նախատեսվում է Հակակոռուպցիոն մասնագիտացված դատարանի ձևավորում, որն ապահովված է լինելու բավարար մարդկային, վարչական և նյութական ռեսուրսներով: Ռազմավարությամբ կարևորվում է Հակակոռուպցիոն դատարանին առանձին տարածքի տրամադրման և, ըստ այդմ, անհրաժեշտ չափանիշներին համապատասխան շենքի կառուցումը։ 
Այս համատեքստում հարկ է նշել, որ ՀՀ  Կառավարության 2020 թվականի մարտի 19-ի N 348 - Ա որոշման համաձայն՝ Երևան քաղաքի համայնքային սեփականություն հանդիսացող՝ Աջափնյակ վարչական շրջանի «Սպանդարյան» կայարանի երկաթգծին հարակից 15 հեկտար մակերեսով հողատարածքը, համաձայն հավելվածի, նվիրատվության է տրվել Հայաստանի Հանրապետությանը, որից հետո «Կառավարչական իրավահարաբերությունների կարգավորման մասին» Հայաստանի Հանրապետության օրենքի 5-րդ հոդվածի 5-րդ մասի պահանջին համապատասխան այն ամրացվել է Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեին, ինչպես նաև ապահովվել է հողատարածքի նկատմամբ Հայաստանի Հանրապետության սեփականության իրավունքի պետական գրանցումը և հաշվառումը: Այնուհետև Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեին ամրացված հողատարածքը հետ է վերցվել և այն ամրացվել Հայաստանի Հանրապետության արդարադատության նախարարությանը: 

Միևնույն ժամանակ, ՀՀ արդարադատության նախարարությունը՝ միջազգային գործընկերների հետ համագործակցությամբ, հավաքագրել և ՀՀ քաղաքաշինության պետական կոմիտե է ներկայացրել Հակակոռուպցիոն կոմիտեի շենքի կառուցման կարիքները: 
Հակակոռուպցիոն մասնագիտացված դատարանի շենքի կառուցման նախագծանախահաշվային փաստաթղթերի մշակման խորհրդատվական ծառայությունների  ձեռքբերման նպատակով ՀՀ քաղաքաշինության կոմիտեն «Գնումների մասին» Հայաստանի Հանրապետության օրենքի 15-րդ հոդվածի 6-րդ մասի համաձայն իրականացված գնման գործընթացի արդյունքում հաղթող ճանաչված Ա-Էն Քոնսթրաքշն սահմանափակ պատասխանատվությամբ ընկերությանը սույն թվականի հուլիսի 26-ին էլեկտրոնային եղանակով ծանուցել է պայմանագիր կնքելու վերաբեյալ առաջարկ: Պայմանագրի արժեքը կազմում է 19,490.00 հազ․ դրամ: Ծանուցումը ստանալու օրվանից 15 աշխատանքային օրվա ընթացքում Ընկերությունը պարտավոր է պայմանագիրը կնքել և ներկայացնել պատվիրատուին: 
Իրավական ակտի ընդունումը պայմանավորված է անհրաժեշտ  ֆինանսական միջոցների ապահովման անհրաժեշտությամբ։
2․Առաջարկվող կարգավորման բնույթը

ՀՀ քաղաքաշինության կոմիտեի պատվիրատվությամբ իրականացված հակակոռուպցիոն մասնագիտացված դատարանի շենքի կառուցման նախագծանախահաշվային փաստաթղթերի մշակման խորհրդատվական ծառայությունների ձեռքբերման գնման ընթացակարգի արդյունքում կնքված պայմանագիրը գործողության մեջ դնելու համար անհրաժեշտ է 2021 թվականի պետական բյուջեով նախատեսել 4,800.00 հազ․ դրամ գումար, որը Հայաստանի Հանրապետության վարչապետի 2021 թվականի օգոստոսի 2-ի թիվ 02/16.4/25343-2021 հանձնարարականի համաձայն նախատեսվում է ապահովել ՀՀ 2021 թվականի պետական բյուջեով Աարդարադատության նախարարությանը հատկացված միջոցների շրջանակներում վերաբաշխում կատարելու միջոցով։ Վերոգրյալի նպատակով, նախագծով առաջարկվում է «Հայաստանի Հանրապետության 2021 թվականի պետական բյուջեի մասին» օրենքով «1228․ Հակակոռուպցիոն քաղաքականության մշակում, ծրագրերի համակարգում և մոնիտորինգի իրականացում» ծրագրի «31002․ Հակակոռուպցիոն դատարանի շենքային պայմանների ապահովում» միջոցառման գծով շենքի կառուցման հատկացված գումարներից 4,800․0 հազ․ դրամ ուղղել նախագծանախահաշվային փաստաթղթերի մշակման խորհրդատվական ծառայությունների ձեռքբերմանը։ 
Նախագծով նախատեսված վերաբաշխման արդյունքում ՀՀ պետական բյուջեի հաշվին ֆինանսական միջոցների վերականգնման, ինչպես նաև լրացուցիչ ֆինանսկան միջոցների անհրաժեշտության չի առաջանա։
3․Ակնկալվող արդյունքը
Նախագծի ընդունմամբ ակնկալվում է ապահովել հակակոռուպցիոն մասնագիտացված դատարանի շենքի կառուցման նախագծանախահաշվային փաստաթղթերի մշակման խորհրդատվական ծառայությունների ձեռքբերման նպատակով կնքված պայմանագրով 2021 թվականին անհրաժեշտ գումարի վճարումը։ 
4.Նախագիծը մշակող պատասխանատու մարմինը

Որոշման նախագիծը մշակվել է Հայաստանի Հանրապետության արդարադատության նախարարության կողմից:

5. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին

ՀՀ կառավարության սույն որոշման նախագծի ընդունումը ՀՀ 2021 թվականի պետական բյուջեի եկամուտների և ծախսերի փոփոխության չի հանգեցնի:

6. Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին
Որոշման նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա։

4

